http://www.berria.info/testua_ikusi.php?Saila=gaiak&Iturria=BERRIA&Data=2005-03-04&Produktua=BERRIA&Edizioa=00&Orria=027&Kont=016
2005-03-04               567 hitz

Familia bereko akusatuak eta biktimak pederastia auzi batean 

Gurasoak eta aitona-amonak epaituko dituzte, prostituzio sare bat osatu eta euren senide adingabeak alokatu eta bortxatzea egotzita; fiskalaren arabera, akusatuen erdiek euren kontrako kargu guztiak onartu dituzte 

ane zabala llona - DONOSTIA 

Frantzian inoiz egin den pederastia epaiketarik handiena hasi zen atzo, Angersen. 66 lagun epaituko dituzte, 1999 eta 2002. urteen artean 45 adingabe saldu eta bortxatu izana leporatuta. Biktimak sei hilabete eta 14 urte bitarteko umeak dira, eta akusatuetako asko haien gertuko senideak dira, gurasoak eta aitona-amonak gehienak. Fiskalaren arabera, akusatuen erdiek baino gehiagok onartu dituzte euren kontrako karguak. 

Lanak izan dituzte epaiketa prestatzen. Epaiketak lau hilabete iraungo du gutxienez, eta, hala, ez da erraza izan zinpekoen epaimahai bat osatzea. Epaiketarako gela berezia ere atondu behar izan dute Angerseko auzitegian, 150 lekukok eta 60 abokatuk parte hartuko baitute. Epaiketa ez da guztiz irekia izango. Izan ere, kazetariak bakarrik sartu ahal izango dira barrura. «Ezinbestekoa da gizarteak honen berri izatea; iritzi publikoa astindu behar da», esan zuen atzo horren inguruan Alain Fouquet umeen abokatuetariko batek. 

Biktimak adingabeak izateak eta haien eta akusatuen arteko loturak ere baldintzatu dute epaiketa. Sei hilabete eta 14 urte bitartekoak dira biktimak: 19 mutiko eta 26 neskatila. Gaur egun, harrera etxeetan bizi dira guztiak. Akusatuetako asko, berriz, senitartekoak dira. Horregatik, biktimek ez dute epailearen aurrean zuzenean deklaratuko. Horren ordez, haien lekukotasunen grabazioak entzun ahal izango dira epaiketan. Denen testigantzak ere ezingo dira entzun, baina haietako batzuek hitz egiten ere ez dakitelako oraindik.Maine-et-Loireko Auzitegi Kriminalak 20 urte bitarteko kartzela zigorrak ezarri diezazkieke akusatuei 39 gizon eta 27 emakume . Adingabeak bortxatu izana, sexu erasoak egin izana eta proxenetismoa egin izana leporatzen dizkiete. Ustez delitu horiek egin zituztenean, gizarte zerbitzuen zaintzapean zeuden. Askok ez zuten lanik eta Estatuaren diru laguntzak jasotzen zituzten, gabeziak zituztelako edo elbarritasun arrazoiengatik. Beste zenbait, berriz, epaileek zainduta zeuden, aurrez sexu abusuak egin zituztelako. Akusatuetako batzuk umetan sexu abusuak jasandakoak dira, ustez.Angers hiri inguruko apartamentu batean bortxatzen zituzten umeak. Franck Vergondy aurretiaz sexu erasoengatik zigortutako gizonaren etxean, hain zuzen ere. Han, eta fiskalaren arabera, ekonomia baliabide urriko zenbait bikotek sei hilabete eta 12 urte bitarteko haurrak «alokatu» zizkieten lagun eta auzokideei, diru apur baten, elikagaien eta tabako paketeen truke. Seme-alabak eta bilobak alokatzen zituzten gurasoak eta aitona-amonak ere prostituzio sare horretakoak ziren, ustez, eta haiek ere egin zituzten sexu gehiegikeriak.Kasu hau Eric Jouberten ekintzak aztertu ostean jakinarazi zen. Joubert preso egon zen, sexuarekin lotutako delituak egiteagatik, eta 1999. urtean aske utzi zuten. Kartzela utzi ostean, Franck Vergondyrekin pedofilia sare bat eratu zuela ikusi zuten Poliziak. 

Aurreko kasu bat gogoan 

Outreaun, beste pederastia epaiketa bat bukatu eta hilabete gutxira hasi da epaiketa hau. Outreauko epaiketak oihartzun handia izan zuen Frantzian, batez ere ebazpena emateko orduan instrukzioan egindako hutsak agerian gelditu zirelako. Akusatu gehienek kartzelaldi prebentiboan egon behar izan zuten luzaroan. Lekuko bakar baten testigantza eta adingabe batzuen aitorpen gutxi batzuk besterik ez zituzten froga bezala, eta, gainera, lekuko bakar hori kasuko akusatu nagusia zen. Beraz, ez ziren behar bezain beste datu bildu instrukzioan. Azken unean, lekukoak testigantza aldatu eta akusatu gehienak askatu zituzten, eta horrek nahasmena sortu zuen gizartean. 

Ez dituzte huts horiek errepikatu nahi. Hala, Frantziako Ministerio Publikoak oraingo epaiketa Outreaukoaren «oso ezberdina» izango dela azpimarratu du. Epaile instruktoreek 25.000 orrialdeko sumarioa idatzi dute. Ekainaren bukaera alderako espero da ebazpena. Hala ere, fiskalaren esanetan, inputatu batzuk ez dituzte zigortuko, oraindik gutxienez hiru «bezero» ez dituztelako identifikatu. Biktima gehiagoren bila dabiltza bitartean. 

